
ABSTRAK 

 

Artikel ini menganalisis perjalanan hidup Jasni Matlani dari pinggiran ke pentas dunia sebagai 

seorang penulis dalam karya autobiografinya berjudul Angin Perubahan Memoir Jasni Matlani. 

Fokus diberikan kepada bagaimana Jasni membina cerita tentang perjalanan dunia kreatifnya bermula 

darioada kerjayanya dalam bidang perbankan di Beaufort, Sabah dan seterusnya ke pentas sastera 

kebangsaan Malaysia. Dengan menggunakan Teori Naratif Jerome Bruner, makalah ini menghuraikan 

bagaimana pengalaman peribadi Jasni diolah menjadi naratif yang memberi makna kepada identiti, 

perjuangan dan suara pinggiran ke pentas dunia sastera di Malaysia. Analisis kualitatif mendapati 

memoir ini menampilkan perjuangan merentasi batas geografi dan sosial, sekaligus membentuk 

naratif yang mengangkat namanya wacana sastera nasional. Kajian ini menyumbang kepada 

pengembangan kajian memoir Malaysia, serta memperlihatkan bagaimana seebuah memoir mampu 

menjadi medium kepada penulis untuk menyuarakan hal-hal penting di sekeling kepada khalayak, 

mewakili kelompok masyarakatnya. 

Kata kunci: Memoir, Jasni Matlani, Naratif, Identiti, Pinggiran 

 

ABSTRACT 

This article analyzes the life journey of Jasni Matlani from the margins to the world stage as a writer, 

as depicted in his autobiographical work titled Angin Perubahan: Memoir Jasni Matlani. The focus is 

on how Jasni constructs a narrative of his creative journey, beginning with his career in banking in 

Beaufort, Sabah, and eventually progressing to the national literary stage of Malaysia. Employing 

Jerome Bruner’s Narrative Theory, this paper explores how Jasni’s personal experiences are crafted 

into a meaningful narrative that reflects identity, struggle, and the voice from the margins to the 

center of Malaysia’s literary discourse. Qualitative analysis reveals that the memoir portrays a 

struggle that transcends geographical and social boundaries, forming a narrative that elevates his 

name within the national literary discourse. This study contributes to the expansion of memoir studies 

in Malaysia and demonstrates how a memoir can serve as a medium for a writer to voice pressing 

issues in their surroundings to a broader audience, representing the voice of their community. 

Keywords: Memoir, Jasni Matlani, Narrative, Identity, Margins 

PENGENALAN 

 

Memoir sebagai sebuah genre penulisan tergolong dalam bentuk naratif bukan fiksyen yang 

mendokumentasikan pengalaman hidup seseorang. Menurut Lejeune (1989), memoir merupakan satu 

bentuk penceritaan diri yang tidak hanya bersifat kronologi tentang kehidupan penulis, tetapi juga 

merakamkan pengalaman-pengalaman yang dianggap penting dalam membentuk identiti dan makna 

kehidupan seseorang. Memoir bukan sahaja menekankan peristiwa yang berlaku, tetapi juga memberi 

ruang kepada refleksi, tafsiran, dan pembentukan makna tentang pengalaman yang dilalui (Smith & 

Watson, 2010). Dalam konteks pembinaan identiti, memoir membolehkan penulis menelusuri semula 

perjalanan hidupnya dan mengaitkan peristiwa lampau dengan kefahaman baharu terhadap diri, 

masyarakat dan nilai kehidupan (Mohamad Mokhtar Hassan, 2012; Eakin, 2008). Memoir berbeza 

daripada autobiografi kerana karya ini tidak semestinya merangkumi keseluruhan hidup penulis, 

sebaliknya memfokuskan kepada aspek-aspek tertentu yang dirasakan bermakna baginya. 

Memoir berperanan sebagai medium pengisahan diri yang tidak hanya memperlihatkan 

perjalanan hidup individu, tetapi turut membentuk wacana identiti, pengalaman kolektif, dan 

kesedaran sejarah. Menurut Rak (2013), memoir moden memainkan peranan penting dalam mewakili 

individu biasa dalam konteks sosial yang lebih luas, menjadikan suara yang sebelum ini dianggap 

tidak penting sebagai sesuatu yang sah dan bermakna dalam landskap sastera dan budaya. 

Selain itu, Kadarusman (2017) dalam kajiannya tentang autobiografi dan memoir penulis 

Indonesia menegaskan bahawa memoir berperanan merakam pergolakan emosi dan pergumulan batin, 

sekali gus mendidik pembaca tentang nilai kehidupan, kejujuran dan ketekunan. Memoir bukan sahaja 

memberi gambaran tentang siapa penulis itu, tetapi juga tentang zaman dan masyarakat tempat dia 

berada, menjadikannya sumber penting untuk memahami konteks sosio-sejarah secara lebih peribadi 

dan empatik. 

Dalam konteks globalisasi pula, Ricia Chansky (2010) berhujah bahawa memoir berfungsi 

sebagai platform untuk penulis "pinggiran" (marginal voices) menyatakan diri mereka dalam wacana 

antarabangsa, sekali gus mencabar dominasi suara hegemonik. Ini menunjukkan bahawa memoir juga 

boleh menjadi alat pembebasan identiti dan ekspresi politik dalam konteks pascakolonial dan 

multikultural. 

Dalam konteks kajian ini, teks yang dijadikan bahan utama ialah Angin Perubahan: Memoir 

Jasni Matlani, penerima S.E.A Write Award 2015. Memoir ini mengisahkan perjalanan hidup Jasni 

Matlani yang bermula sebagai anak kampung di Beaufort, Sabah, yang membesar dalam persekitaran 

kehidupan yang serba sederhana dan mencabar. Jasni mengisahkan pengalamannya membina kerjaya 

dalam dunia perbankan sebelum akhirnya menemui ruang sebenar dalam dunia sastera yang 

memberikan makna mendalam kepada kehidupannya. Jasni membawa pembaca merentasi 

pengalamannya sebagai pelajar, pekerja bank, penulis yang gigih, sehingga berjaya meraih 

pengiktirafan antarabangsa apabila menerima Anugerah Penulis Asia Tenggara (S.E.A Write Award) 

pada tahun 2015. Memoir ini bukan sekadar catatan peribadi, tetapi juga rakaman perjuangan dan 

pengalaman sosial masyarakat Sabah yang sering terpinggir daripada arus pembangunan dan wacana 

kebangsaan (Jasni, 2015). 

Jasni Matlani merupakan nama yang tidak asing dalam dunia kesusasteraan Malaysia, 

khususnya dalam sastera Borneo. Dilahirkan di Beaufort, Sabah, Jasni telah bergiat aktif dalam 

penulisan puisi, cerpen, esei dan novel sejak awal tahun 1980-an. Beliau juga dikenali sebagai aktivis 

bahasa dan sastera yang giat memperjuangkan suara penulis dari Malaysia Timur, terutamanya dalam 

mengangkat martabat masyarakat Sabah melalui karya-karya kreatif. Sebelum melibatkan diri 

sepenuhnya dalam dunia penulisan, Jasni pernah berkhidmat dalam industri perbankan, satu bidang 

yang jauh berbeza daripada sastera. Namun, pengalaman dalam dunia korporat inilah yang 

memperkaya pandangannya tentang kehidupan dan menjadi latar penting dalam pembentukan naratif 

dirinya dalam memoir ini. 

Perbincangan dalam makalah ini menggunakan Teori Naratif yang dikemukakan oleh Jerome 

Bruner (1991; 2002) untuk meneliti bagaimana Jasni membina makna tentang perubahan yang 

dilaluinya daripada dunia perbankan ke pentas sastera. Bruner melihat penceritaan sebagai strategi 

manusia untuk memahami dan memberi makna kepada pengalaman hidup. Penceritaan bukan sahaja 

bertujuan untuk menceritakan apa yang berlaku, tetapi juga untuk membina pemahaman tentang 

identiti diri dan hubungan individu dengan masyarakat. Dalam hal ini, Angin Perubahan Memoir 

Jasni Matlani, Penerima S.E.A Write Award 2015. memperlihatkan bagaimana Jasni menyusun 

pengalamannya sebagai naratif perjuangan yang mengangkat suara individu dari pinggiran ke 

peringkat kebangsaan. 

 

METODOLOGI 

 

Analisis ini merupakan sebuah analisis berbentuk kualitatif menggunakan kaedah kepustakaan dan 

analisis kandungan. kepustakaan. A. Halim Ali (2019) menyebutkan kaedah kepustakaan lazimnya 

menggunakan sumber data yang sedia ada seperti dokumen bercetak, teks, buku, jurnal dan lain-lain. 

Analisis aspek kandungan dalam teks Angin Perubahan Memoir Jasni Matlani bersandarkan pada 

teori Naratif Jerome Bruner (1991). Penceritaan atau naratif merupakan asas kepada cara manusia 

memahami dan membina makna tentang pengalaman hidup. Jerome Bruner (1991), dalam karyanya 

Acts of Meaning, menyatakan bahawa manusia tidak sekadar menyusun fakta dalam bentuk logik atau 

kronologi, sebaliknya mereka mencipta cerita untuk memberi makna kepada apa yang berlaku dalam 

hidup mereka. Bruner mengemukakan bahawa penceritaan merupakan tindakan kognitif dan budaya 

yang membolehkan seseorang membentuk identiti, memberi makna kepada perubahan, dan 

menyatakan pengalaman dalam bentuk yang boleh difahami oleh orang lain. 

Bruner (2002) seterusnya menegaskan bahawa naratif membantu manusia menstrukturkan 

pengalaman hidup melalui tiga elemen utama: permulaan (situasi asal), konflik atau cabaran (tindakan 

atau perjuangan), dan resolusi (penyelesaian atau pengakhiran). Naratif bukan sahaja menceritakan 

apa yang berlaku, tetapi juga menghubungkan pengalaman tersebut dengan identiti, nilai, dan makna 

sosial. Naratif membolehkan seseorang mengolah pengalaman menjadi kisah yang menyentuh emosi, 

memberikan inspirasi, dan membuka ruang refleksi kepada pembaca atau pendengar (Bruner, 2002). 

Dalam konteks penulisan memoir, Teori Naratif Bruner menjadi kerangka yang sesuai untuk 

menganalisis bagaimana pengalaman hidup seseorang disusun dan ditafsirkan dalam bentuk cerita. 

Lejeune (1989) menegaskan bahawa memoir merupakan bentuk penceritaan diri yang mengikat 

penulis dengan pembaca melalui satu perjanjian bahawa apa yang dikisahkan adalah pengalaman 

sebenar yang penting untuk dikongsi. Memoir bukan sekadar catatan sejarah diri, tetapi juga wadah 

untuk membina makna tentang perubahan diri dan masyarakat. 

Dalam Angin Perubahan Memoir Jasni Matlani, Jasni Matlani membina satu naratif yang 

memaparkan transformasi dirinya daripada pekerja dalam bidang perbankan kepada penulis yang 

diiktiraf di peringkat serantau. Jasni memulakan naratifnya dengan menggambarkan latar belakang 

kehidupannya di kampung kecil di Beaufort, Sabah, yang serba kekurangan. Beliau menulis tentang 

cabaran hidup dalam kemiskinan dan keterbatasan peluang pendidikan. Naratif ini berfungsi sebagai 

latar permulaan yang membentuk identiti dan kesedaran sosial Jasni sebagai individu yang lahir dan 

membesar di pinggiran negara. 

Perjalanan Jasni ke dunia perbankan pada awalnya digambarkan sebagai satu usaha untuk 

keluar dari belenggu kemiskinan dan membina masa depan yang lebih baik dalam kehidupan 

berkeluarga. Namun setelah mengalami beberapa siri kegagalan dalam perkahwinan, Jasni merasakan 

ada kekosongan yang tidak dapat diisi hanya dengan kejayaan dalam dunia kerjaya. Beliau menyedari 

bahawa dunia sastera memberikan ruang yang luas dan santai untuk meredakan segala keresahan dan 

merealisasikan harapan yang menjadi sebagai seorang penulis yang telah tersemat sekian lama. 

Bruner (2002) menyatakan bahawa manusia cenderung mencari makna yang lebih dalam melalui 

penceritaan yang menghubungkan pengalaman peribadi dengan nilai dan identiti. Jasni mengolah 

pengalaman ini sebagai naratif perubahan yang bukan sekadar melibatkan pertukaran kerjaya, tetapi 

juga transformasi identiti diri sebagai penulis yang membawa suara masyarakat di Sabah berdasarkan 

kisah hidupnya. 

Puncak naratif Jasni dalam Angin Perubahan adalah kejayaannya menerima Anugerah 

Penulis Asia Tenggara (S.E.A Write Award) pada tahun 2015. Jasni menggambarkan kejayaan ini 

bukan sebagai pencapaian peribadi semata-mata, tetapi sebagai simbol kejayaan yang diperjuangkan 

sejak sekian lama. Menurut Somers dan Gibson (1994), naratif kejayaan individu boleh menjadi 

naratif kolektif yang mewakili perjuangan komuniti yang lebih luas. Jasni membina naratif bahawa 

kejayaan tidak terhad kepada golongan elit, tetapi juga milik mereka yang berjuang dari bawah. 

Secara keseluruhannya, Teori Naratif Bruner memberikan kerangka yang sesuai untuk 

menganalisis Angin Perubahan Memoir Jasni Matlani sebagai sebuah memoir yang membina naratif 

perubahan, perjuangan, dan kejayaan. Jasni menggunakan penceritaan untuk menyusun pengalaman 

hidupnya dalam bentuk yang bukan sahaja memberi makna kepada dirinya, tetapi juga kepada 

masyarakat yang diwakilinya. Memoir ini memperlihatkan bagaimana pengalaman peribadi dapat 

diangkat menjadi naratif kolektif yang membina kesedaran sosial dan memberikan inspirasi kepada 

pembaca. Oleh itu, kajian ini membuktikan bahawa teori naratif bukan sahaja berguna untuk 

memahami struktur cerita, tetapi juga untuk meneliti bagaimana identiti, pengalaman dan makna 

sosial dibentuk dan dikongsi melalui penceritaan. 

 

ANALISIS DAN PERBINCANGAN 

 

Dalam memoir Angin Perubahan Memoir Jasni Matlani, Jasni telah membina naratif tentang 

perjalanan hidupnya daripada seorang pekerja bank kepada penulis sastera yang diiktiraf di peringkat 

kebangsaan dan antarabangsa. Analisis berdasarkan Teori Naratif Bruner dapat dipecahkan kepada 

beberapa tema utama seperti berikut: 

 

Naratif Kehidupan Awal – Ketabahan dan Harapan 

 

Memoir Angin Perubahan Memoir Jasni Matlani dimulakan dengan penceritaan yang penuh jujur 

tentang latar kehidupan penulis di Beaufort, Sabah. Jasni Matlani membuka kisahnya dengan 

menggambarkan suasana kampung yang serba kekurangan namun membentuk jati dirinya sebagai 

seorang yang tabah dan berani bermimpi demi cita-cita. Beliau menulis: 

 

Saya tidak mengingati banyak perkara di kampung kecuali kisah saya belajar di 

Sekolah Rendah Kampung Takuli, Beaufort. Zaman awal persekolahan saya sangat 

memeritkan. Saya terpaksa berjalan kaki enam kilometer setiap hari pergi dan balik. 

Saya meninggalkan rumah pada waktu matahari baru terbit di ufuk timur dan pulang 

semula ke rumah pada waktu maahari terik dan hampir membakar ubun-ubun kepala ( 

Jasni Matlani, hlm.10) 

 

Ketika itu sudah ada sebatang jalan tanah kuning yang menghubungkan kamppung 

dengan Pekan Beaufort. Jalan berdebu pada musim kemarau da becak pada musim 

hujan. Saya masih ingat disebabkan rumah nenek hanya beberapa meter jaraknya dari 

jalanraya, maka atap dindingnya dipenuhi habuk ....  

(Jasni Matlani, 2019, hlm 11). 

 

Petikan di atas bukan sekadar pengenalan latar tempat, tetapi menjadi titik tolak kepada 

naratif ketabahan yang membingkai keseluruhan memoir. Menurut Bruner (1991), pengalaman awal 

dalam kehidupan yang diceritakan secara naratif berfungsi sebagai kerangka yang membentuk makna 

terhadap cabaran dan identiti seseorang. Kisah ini memperlihatkan bagaimana kekurangan tidak 

menjadi penghalang untuk bermimpi dan berusaha keluar daripada kepompong kesempitan hidup. 

Dengan itu lahirnya impian, harapan dan cita-cita untuk mengubah nasib hidup. Dalam hal ini Jasni 

Matlani menulis seperti berikut: 

 

Walaupun belajar di sekolah yang serba kekurangan, penerimaan terhadap pelajaran 

tetap memuaskan. Saya sering medapat tempat pertama dalam peperiksaan dan 

dijadikan contoh bagaimana kegigihan dan ketekunan saya beajar walaupun dihimpit 

kesusahan dan kemiskinan. Malah, disebabkan agak pandai berbanding pelajar lain, 

saya dinaikkan daripada Darjah 3 terus ke Darjah 5 tanpa belajar dalam Darjah 4. (Jasni 

Matlani, 2019, hlm 18) 

 

Ketika berada di ambang remaja, saya mula memasang cita-cita. ... I have a dream. … 

Tetapi bagi saya? Saya akhirnya menjadi seorang penulis. Ya, seorang penulis. Pada 

mulanya saya hanya seorang kanak-kanak lelaki biasa yang mempunyai impian luar 

biasa. Pada zaman kanak-kanak, jika anda tidak dilahirkan dalam sebuah keluarga yang 

istimewa dan memiliki serba-serbi, setiap hari anda akan bermain dengan Impian. 

Impian yang selalu saya bayangkan akan menukar tanah liat menjadi batu permata. 

Debu menjadi serbuk emas.  

(Jasni Matlani, 2019, hlm. 20) 

 

Menurut Lejeune (1989), memoir bukan hanya merekodkan peristiwa, tetapi menekankan 

pilihan-pilihan hidup yang memberi makna kepada siapa diri penulis itu. Dalam konteks yang sama, 

McAdams (1993) menekankan bahawa naratif kehidupan seperti memoir adalah satu bentuk 

pembinaan makna diri (meaning-making) yang berlaku secara berterusan, membantu individu 

menjelaskan siapa diri mereka dan kenapa mereka menjadi sedemikian. Bahkan, menurut Charon 

(2006), memoir membolehkan penulis menghubungkan naratif peribadi dengan struktur budaya dan 

sosial, menjadikan memoir bukan sahaja teks peribadi, tetapi juga dokumen sosial yang penting. 

 

Dalam hal ini, Jasni mengolah pengalaman belajar di kampung sama ada perinngkat rendah dan 

menengah sebagai naratif yang membina keazaman untuknya berubah. Pada masa yang sama, beliau 

menyusun naratifnya bukan sekadar untuk berkongsi kisah peribadi, tetapi juga untuk mewakili realiti 

sosial masyarakat luar bandar Sabah yang masih terpinggir daripada pembangunan nasional. Perkara 

ini disuarakan beliau seperti berikut: 

 

Memang banyak usaha dilakukan Kerajaan bagi menghapuskan kemiskinan dalam 

kalangan rakyat pada zaman awal kemerdekaan, tetapi entah di mana silapnya 

inisiatif dan segala dasar Kerajaan bagi membasmi kemiskinan seolah-olah tidak 

sampai di tangga rumah keluarga kami dan juga tangga rumah sahabat handai lain di 

kampung kami. 

 Tidak pernah sampai!   (Jasni Matlani, 2019, hlm. 16) 

 

 

Menurut Smith dan Watson (2010) memoir menyediakan ruang untuk penulis menilai semula 

pengalaman hidup dan membina naratif yang memberi kekuatan kepada diri sendiri dan pembaca. 

Dalam konteks ini Jasni tidak menulis untuk meraih simpati, tetapi untuk mengingatkan pembaca 

bahawa setiap individu, tanpa mengira latar belakang, berhak untuk bermimpi dan berjuang.  

  

Hiduplah dengan penuh kebahagiaan, sekiranya anda mempunyai impian dan bekerja 

keras mengejar impian itu, tanpa mengenap erti putus asa, anda sebenarnya seorang 

insan yang hebat. Sungguh hebat. Sebab itu, saya selalu berfikir, jika saya hidup 100 

tahun, saya akan tulis sebuah novel yang hebat, yang akan diingati 100 tahun.  

(Jasni Matlani, 2015, hlm. 20). 

 

Keseluruhannya tema latar Beaufort dan kehidupan awal dalam Angin Perubahan Memoir 

Jasni Matlani memberikan gambaran yang jelas tentang bagaimana Jasni membina naratif ketabahan 

dan harapan. Beliau menggunakan pengalaman hidupnya sebagai anak kampung untuk membina 

makna yang lebih besar tentang perjuangan dan keinginan untuk mengubah nasib. Teori Naratif 

Bruner memberikan kerangka yang kukuh untuk memahami bagaimana pengalaman awal ini diolah 

dalam bentuk cerita yang memberi inspirasi dan membina kesedaran sosial dalam kalangan pembaca. 

Naratif Pejuangan – Perjalanan Pendidikan, Kecintaan terhadap Sastera 

 

Perjalanan pendidikan Jasni penuh dengan pengorbanan, termasuk meninggalkan keluarga dan 

kampung halaman untuk menyambung pelajaran di tempat yang jauh, iaitu dari pekan Beaufort ke 

Kota Kinabalu. Kecintaannya terhadap sastera terpaksa diketepikan buat seketika kerana realiti 

kehidupan memerlukan dirinya berpijak di bumi nyata. Dalam suatu pengakuan tulus, beliau dengan 

berat hati berkata: 

 

Saya meninggalkan kampung halaman ketika berusia 13 tahun, setelah mendapat 

tawaran daripada Majlis Ugama Islam Sabah (MUIS) untuk melanjutkan pelajaran 

dalam bidang agama di Sekolah Menengah Toh Puan Hajah Rahmah, Kota Kinabalu. 

Walaupun saya berangan-angan hendak menjadi penulis, tetapi cita-cita itu tidak 

sebesar mana. Lebih-lebih lagi ada orang yang berkata, tidak ada sesiapa yang boleh 

hidup dengan menulis. Penulis hanya berangan-angan. Dunia penulisan tidak boleh 

dijadikan kerjaya. Kerjaya sebagai penulis bukan satu kerjaya yang mempunyai 

jaminan masa depan. 

 (Jasni Matlani, 2019, hlm. 28) 

 

Namun, lebih jauh daripada itu, Jasni sebenarnya menerima tawaran belajar dan melupakan 

sebentar hasratnya menjadi penulis untuk mengurangkan bebaban kewangan ibunya. Beliau menulis 

perkara tersebut seperti dalam petikan di bawah: 

 

“Nak, terimalah tawaran bersekolah di Sekolah Menengah Agama Toh Puan Hajah 

Rahmah, Kota Kinabalu supaya ibu tidak perlu bersusah payah lagi memberi kamu 

wang tambang bas ke sekolah menengah di Pekan Beaufort. Tidak payah membayar 

keperluan sekolah lain. Maklumlah kita orang susah. … Sekolah di Kota Kinabalu, 

kata ustaz ditanggung oleh pihak Majlis Agama, tinggal di asrama, makan minum 

percuma dan dapat wang saku bulanan lagi.” 

 (Jasni Matlani, 2019, hlm. 29) 

 

Walaupun begitu, semua cabaran ini dilalui dengan kesedaran bahawa pengorbanan hari ini adalah 

pelaburan untuk masa depan. Dalam hal ini menuntut ilmu adalah penting, terutama sekali ilmu 

agama. Tidak semestinya biang pengajian ini perlu berakhir dengan kerjaya sebagai seorang ustaz 

kerana baginya dakwah boleh disampaikan melalui berbagai-bagai cara walaupun dalam bidang 

kerjaya yang lain. Dalam hal ini Jasni Matlani menegaskan seperti berikut: 

  

Tidak semestinya saya menjadi seorang ustaz, dan malah saya berpendapat Islam 

tidak semestinya disebarkan melalui kerjaya sebagai seorang uztaz. Apa salahnya 

memilih bidang lain, tetapi persetujuan saya menerima bersekolah di Sekolah Toh 

Puan Hajah Rahmah, Kota Kinabalu, merupakan perubahan awal kepada 

perjalanan kehidupan saya selepas itu,  

(Jasni Matlani, 2019, hlm 31) 

 

Perjalanan pendidikan Jasni Matlani di peringkat menengah berakhir di tahun pertama Tingkatan 6 di 

Sekolah Toh Puan Hajah Rahmah. Namun sekolah tersebut banyak membuka peluang kepada beliau 

untuk mengembangkan bakat dalam penulisan melalui penyertaan dalam pertandingan menulis puisi, 

esei dan kritikan sastera. Beliau kemudiannya memulakan kerjayanya di Bank Negara Malaysia, di 

Kota Kinabalu sehinggalah bertemu jodoh dan berumah tangga. Kegagalan dalam perkahwinan 

beberapa kali dalam hidup akhirnya membawa beliau kembali kepada minat untuk menulis yang telah 

berakar dalam diri sejak sekian lama.  

Saya tidak pernah terfikir, suatu hari saya akan menjadi seorang penulis sejauh ini 

di tengah-tengah kehidupan keluarga yang gagal. Tetapi saya tidak pernah 

menyesalinya demi dunia penulisan yang saya sukai itu. Apabila bersekolah 

menengah di daerah Beufort sebelum berpindah di Sekolah Menengah Agama 

Toh Puan Hajah Rahmah di Kota Kinabalu, saya mempunyai satu kesukaan yang 

barangkali juga disukai oleh pelajar lain, iaitu mengumpulkan lirik lagu dallam 

sebuah buku yang saya hias dengan cantik. Kemudian saya cuba menulis lirik lagu 

sendiri.  

(Jasni Matlani, 2019, hlm. 49) 

 

Dengan ruang dan peluang yang ada, Jasni Mat Lani mula menulis dan menulis, biarpun dalam ruang 

masa yang terhad kerana pekerjaannya. Berbekalkan pengalaman menulis puisi, cerpen, esei kritikan 

dan peluang berlakon drama di peringakat sekolah menengah di Kota Kinabalu, beliau menulis puisi, 

esei kritikan sastera dan membentangkan kertas kerja dalam program sastera dan cerpen. Beliau 

belajar dan terus belajar memantapkan hasil penulisannya tanpa mengenal erti jemu dalam kesibukan 

bekerja. Dengan kegigihan tersebut, karyanya mula diterima dan mendapat tempat di akhbar, majalah 

bukan sahaja di wilayah Borneo tetapi melangkaui Laut China Selatan. Karyanya mula disiarkan di 

akhbar arus perdana yang diterbitkan di Kuala Lumpur. 

 

Walaupun semakin banyak karya puisi saya tersiar dalam akhbar tempatan di Sabah, 

saya masih lagu kerdil dalam dunia penulisan, sehingga saya mengatakan kepada 

diri sendiri bahawa saya harus menulis bukan hanya untuk peringkat negeri, tetapi 

juga pada peringkat kebangsaan. Selain menghantar puisi untuk majalah Dewan 

Sastera. Akhirnya banyak karya puisi saya yang tersiar dalam majalah berprestij itu.  

(Jasni Matlani, 2019, hlm. 67) 

 

Kenyataan ini menunjukkan bagaimanapengalaman menulis juga memberi Jasni keyakinan 

untuk melangkah lebih jauh dalam kehidupan. Sastera memberikan kekuatan untuk terus berjuang 

walaupun berhadapan dengan pelbagai cabaran. Smith dan Watson (2010) menyatakan bahawa 

memoir memberi ruang kepada penulis untuk membina semula naratif hidup yang memberikan makna 

dan kekuatan kepada diri sendiri dan pembaca. Jasni membina naratif bahawa walaupun dilahirkan di 

pinggiran, beliau mampu menyaingi mereka yang lahir di pusat, asalkan ada usaha dan keazaman. 

Oleh itu, usaha Jasni bukan sahaja mencerminkan perjuangan peribadi, tetapi turut menjadi 

representasi kepada aspirasi masyarakat luar bandar dan pinggiran yang ingin diiktiraf dalam wacana 

nasional. Memoirnya menampilkan daya juang sebagai nilai utama, sesuai dengan konsep resilience 

narrative yang sering ditekankan dalam kajian memoir kontemporari (Couser, 2012).Katanya: 
 

Memang saya banyak menghasilkan puisi eceran berbanding yang diterbitkan dalam 

bentuk buku, tetapi pencapaian saya dalam bidang penulisan puisi sangat 

membanggakan. Saya merupakan salah seorang penerima Hadiah Sastera Sabah 

bagi kategiri puisi yang terbanyak, dalam sejarah hadiah itu sejak diperkenalkan 

pada tahun 1989 sehingga buku ini ditulis. 

(Jasni Matlani, 2019, hlm 67). 

 

Sebagai kesimpulan, tema perjalanan pendidikan dan kecintaan terhadap sastera dalam Angin 

Perubahan Memoir Jasni Matlani menggambarkan naratif pengorbanan dan pencerahan yang 

membentuk identiti Jasni sebagai penulis dan pejuang budaya. Pendidikan dan sastera menjadi dua 

jalan yang membebaskan beliau daripada kekangan hidup yang penuh cabaran. Melalui Teori Naratif 

Bruner, kita dapat melihat bagaimana pengalaman ini diolah dalam bentuk cerita yang bukan sahaja 

membina identiti peribadi Jasni, tetapi juga membawa suara kolektif masyarakat Sabah yang ingin 

diiktiraf dalam wacana kebangsaan. 

Naratif Kejayaan dan Pengiktirafan  

 

Memoir Angin Perubahan Memoir Jasni Matlani memuncak dengan penceritaan detik kejayaan Jasni 

Matlani apabila beliau dianugerahkan Southeast Asian Writers Award (S.E.A Write Award) pada 

tahun 2015. Penganugerahan ini bukan sekadar penghormatan kepada individu, sebaliknya, bagi Jasni, 

merupakan pengiktirafan terhadap perjuangan golongan yang selama ini berdiri di pinggiran. Naratif 

kejayaan ini tidak digambarkan sebagai pencapaian peribadi semata-mata, tetapi diolah sebagai naratif 

kolektif yang membawa makna sosial yang lebih luas. Jasni mengungkapkan: 

 

Pengiktirafan itu secara peribadi tidak menjadi kebangssan saya seorang diri, 

sebaliknya merupakan kebanggaan semua penulis dan rakyat Sabah dan Malaysia 

amnya kerana ini bersesuaian dengan iltizam kita, yang mahu terus bersaing dan 

menghasilkan karya berkualiti tinggi seterusnya bersedia mendedahkan diri 

kepada pelbagai teknik penulisan terkini, berwawasan, dalam membangunkan 

sastera bangsa dan negara. 

 (Jasni Matlani, 2019, hlm. 288) 

 

Petikan ini menegaskan bahawa kejayaan tidak harus dilihat secara individualistik. 

Sebaliknya,  melibatkan perjuangan bersama golongan yang sering merasakan diri mereka tersisih 

daripada arus perdana pembangunan dan pengiktirafan nasional. Dalam konteks teori naratif, Bruner 

(2002) menyatakan bahawa penceritaan tentang kejayaan seperti ini berfungsi sebagai tindakan sosial 

yang menghubungkan pengalaman individu dengan harapan kolektif masyarakat. Naratif kejayaan 

Jasni membawa mesej bahawa latar belakang bukanlah penentu mutlak masa depan. Lebih menarik, 

Jasni tidak menggambarkan kejayaan ini sebagai suatu penamat perjuangan, tetapi sebagai permulaan 

tanggungjawab yang lebih besar. Beliau menulis: 

 

Memang dalam mana-mana perjuangan, kita akan bertemu pelbagai bentuk cabaran 

dan rintangan, termasuk dalam bidang penulisan, tetapi kecekalan dan iltizam yang 

tidak berbelah bahagi, serta kesanggupan mengharungi pelbagai masalah dengan 

baik, dengan sendirinya membawa kita kepada mercu kejayaan. 

... 

Ia sesungguhnya merupakan penyuntik semangat kepada para penulis lain di negeri 

Sabah, khususnya kepada penulis muda agar terus gigih berjuang bukan sahaja di 

peringkat negeri, tetapi juga peringkat kebangsaan dan serantau. 

 

(Jasni Matlani, 2019, hlm. 288) 

 

Menurut Somers dan Gibson (1994), naratif individu seperti ini boleh berperanan sebagai 

naratif wakilan, iaitu penulis menjadi jurubicara kepada kelompok masyarakat yang lebih besar. Jasni 

menyedari bahawa kejayaannya perlu dimanfaatkan untuk memberikan semangat kepada penulis 

muda di Sabah yang masih bergelut untuk mendapatkan tempat yang diktiraf dalam pembangunan dan 

wacana sastera nasional. Anugerah yang diterima dilihat sebagai legitimasi untuk terus berjuang 

dalam menghasilkan karya yang bermutu. Dalam hal ini Jasni turut menulis: 

 

Pengalaman saya selama ini menunjukkan bahawa ada beberapa kriteria yang 

perlu disematkan dalam dada apabila henda menjadi pengarang yang berjaya pada 

peringkat negeri, kebangsaan dan serantau. Pertama sekali; seperti yang selalu 

disebutkan rakan penulis kita, Saudara Hasyuda Abadi, ialah niat atau nawaitu 

mesti iklhlas. Sebab itu selepas diumumkan sebagai penerima S.E.A Write Award, 

ada seorang penulis muda menghubungi saya dan berkata, dia dan kumoulannya 

ingin berkongsi pengalaman tentang karya dan saya memenuhi hajatnya.  

(Jasni Matlani, 2019, hlm. 288) 

Penceritaan ini memperlihatkan bagaimana Jasni mengekalkan identiti asalnya yang rendah 

diri dan tidak lokek ilmu walaupun telah berada di pentas yang lebih tinggi. Bruner (1991) 

menekankan bahawa naratif bukan sahaja menyusun peristiwa, tetapi membina kontinuiti identiti 

yang menghubungkan masa lalu, masa kini, dan masa depan. Jasni tidak memutuskan hubungan 

dengan latar belakangnya, sebaliknya menjadikannya asas kepada naratif kejayaannya. 

Dalam kerangka pemikiran postkolonial, Ashcroft, Griffiths, dan Tiffin (2002) menyatakan 

bahawa kejayaan penulis dari pinggiran seperti Jasni adalah bentuk penentangan terhadap dominasi 

pusat. Penganugerahan kepada Jasni membuktikan bahawa suara dari Sabah layak diiktiraf di 

peringkat serantau dan antarabangsa. Memoir ini secara halus memperlihatkan bahawa kejayaan 

penulis dari pinggiran bukan sekadar anomali, tetapi perlu diraikan sebagai perluasan wacana 

kesusasteraan Malaysia. 

Di puncak kejayaannya hidup, Jasni Matlani tidak lupa menzahirkan rasa syukur dan 

penghargaan kepada insan-insan yang hadir dalam kehidupannya yang membentuk jati diri serta 

mengukuhkan keazamannya untuk terus melangkah ke hadapan. Penghargaan yang diungkapkan oleh 

Jasni bukan sahaja ditujukan kepada rakan-rakan, keluarga tetapi juga kepada badan-badan sastera 

tanah air yang banyak memberikan sumbangan dalam perjalanan dan kejayaannya sebagai penulis. 

Beliau menulis: 

Saya turut mengambil kesempatan ini mengucapkan penghargaan yang tulus ikhlas 

kepada rakan saya dalam bidang penulisan, sama ada disedari atau tidak, telah 

menjadi pendorong untuk terus maju dalam bidang penulisan, sejak mula menceburi 

bidang penulisan pada awal 1980-an dahulu, sama ada melalui Ikatan Penulis Sabah 

(IPS) yang pernah saya pimpin dari awal 1990-an hingga 1998, seterusnya menjadi 

Presiden Badan Bahasa dan Sastera Sabah (BAHASA) sejak 2005 hingga sekarang. 

... 

 Begitu juga terima kasih kepada semua ahli BAHASA yang sentiasa di hati saya 

sepanjang hayat, yang sentiasa bersama-sama, sama ada ketika sukar mahupun 

ketika senang dalam membangunkan sastera tanah air. Tidak lupa, terima kasih 

kepada seluruh sahabat taulan, isteri saya Narnitia Paidi Marsono, anak saudara dan 

ahli keluarga yang turut menjadi inspirasi dan pendorong dalam berkarya dan terus 

maju dalam bidang penulisan (Jasni Matlani, 2019, hlm. 290-291) 

 

.... Saya tetap besyukur dan berterima kasih terutamanya kepada pihak Dewan 

Bahasa dan Pustaka  (Jasni Matlani, 2019, hlm. 293) 

 

Tentulah saya tidak dapat membayar segala jasa baik... khususnya daripada PENA 

dan tidak lupa juga .... (GAPENA) ...  

(Jasni Matlani, 2019, hlm. 294) 

 

Dalam hal ini, Bruner (2002)  menjelaskan bahawa naratif bukan hanya menyusun peristiwa, 

tetapi juga memberi makna kepada hubungan sosial yang membentuk pengalaman hidup seseorang. 

Penghargaan yang dinyatakan oleh Jasni adalah bentuk pengiktirafan kepada jaringan sosial yang 

telah memberi ruang dan kekuatan kepadanya untuk sampai ke tahap yang membanggakan. Akhir 

sekali penghargaan ini diimbangi dengan harapan yang jelas disampaikan kepada penulis generasi 

muda, dengan mengingatkan mereka bahawa perjuangan dan kejayaan tidak akan pernah berhenti 

pada satu generasi sahaja, sebaliknya perlu diwarisi dan diteruskan. Beliau menulis: 

 

Pesan saya, jangan berhenti berjuang dan menyemarakkkan dunia sastera di negara 

ini sehingga berjaya dan mencapai apa yang sepatutnta dicapai, seterusnya mendapat 

pengiktirafan di peringkat tertinggi sama ada di peringkat kebangsaan, mahupun 

serantau.  

(Jasni Matlani, 2019, hlm. 301) 

Terdahulu beliau turut menulis bahawa: 

 

Saya sendiri telah mengorbankan masa lebih 30 tahun, mengabdikan diri dalam bidang 

penulisan di negara ini tanpa mengenal erti jemu, tidak pernah berhenti berkarya 

walau apa pun cabarannya.  

(Jasni Matlani, 2019, hlm 301) 

 

Bruner (1991) menyatakan bahawa penceritaan tentang harapan adalah sebahagian daripada 

usaha manusia untuk membina masa depan yang lebih bermakna. Jasni menyemai harapan bahawa 

sastera dan penulisan akan terus berkembang di Sabah, dan lebih ramai anak muda akan berani 

mengangkat suara mereka dalam dunia yang kadang-kadang terlalu berat sebelah kepada golongan 

yang sudah sedia berkuasa. 

Penghargaan dan harapan yang diungkapkan oleh Jasni juga boleh dilihat sebagai usaha 

beliau menggalakkan pembaca untuk melihat diri mereka sebagai agen perubahan. Smith dan Watson 

(2010) menegaskan bahawa memoir berfungsi sebagai medium untuk menginspirasi pembaca agar 

berani menilai dan membina semula kehidupan mereka sendiri. Naratif Jasni tentang penghargaan 

kepada orang-orang di sekelilingnya dan harapan kepada masa depan Sabah adalah bentuk 

pemberdayaan yang membina kesedaran bahawa setiap individu mempunyai peranan dalam 

membentuk masyarakat yang lebih baik. Tegasnya, memoir ini bukan sahaja menjadi ruang untuk 

mengiktiraf jasa insan-insan yang membantu perjalanan hidupnya, tetapi juga menjadi platform untuk 

menyemai harapan kepada generasi akan datang. Melalui teori naratif Bruner, memoir ini 

membuktikan bahawa penceritaan bukan sahaja tentang mengimbau masa lalu, tetapi juga tentang 

membina masa depan yang lebih cerah melalui kesedaran, penghargaan, dan harapan. 

Tema naratif kejayaan dan pengiktirafan dalam Angin Perubahan Memoir Jasni Matlani tidak 

digambarkan sebagai pencapaian peribadi yang bersifat elitis, tetapi sebagai tindakan sosial yang 

mengangkat martabat masyarakat yang terpinggir. Teori Naratif Bruner memberikan landasan yang 

kukuh untuk memahami bagaimana Jasni mengolah kejayaan dalam bentuk naratif yang membawa 

makna kolektif dan inspirasi kepada pembaca. Kejayaan Jasni bukan sahaja miliknya, tetapi milik 

semua yang berani bermimpi besar walaupun berasal dari pinggiran. 

 

RUMUSAN  

 

Secara keseluruhannya, Angin Perubahan Memoir Jasni Matlani bukan sekadar rakaman perjalanan 

hidup seorang individu dari pinggiran, sebaliknya merupakan sebuah naratif perjuangan yang 

membina identiti, makna dan inspirasi untuk generasi seterusnya. Jasni Matlani dengan penuh jujur 

dan reflektif mengisahkan liku-liku hidupnya bermula sebagai anak kampung yang serba kekurangan 

di Beaufort, melalui fasa kerjaya dalam bidang perbankan, sebelum memilih jalan yang tidak mudah – 

iaitu menjadi penulis sepenuh masa. Memoir ini memperlihatkan bagaimana pengalaman hidup yang 

sederhana dan mencabar diolah menjadi kekuatan untuk membina naratif kejayaan yang memberi 

makna bukan sahaja kepada dirinya, tetapi juga kepada masyarakat Sabah yang sering terpinggir 

dalam wacana arus perdana negara. 

Menggunakan Teori Naratif Jerome Bruner, memoir ini dapat difahami sebagai satu strategi 

penceritaan yang menyusun pengalaman hidup Jasni dalam kerangka permulaan, cabaran dan 

kejayaan yang membentuk identiti beliau sebagai pejuang sastera Borneo. Jasni bukan sahaja 

membina naratif tentang dirinya, tetapi juga menghubungkan perjuangannya dengan suara kolektif 

masyarakat Sabah yang memerlukan pengiktirafan di peringkat nasional dan serantau. Kejayaan 

beliau menerima Anugerah Penulis Asia Tenggara (SEA Write Award) pada tahun 2015 menjadi 

puncak naratif yang diolah bukan sekadar sebagai pencapaian peribadi, tetapi sebagai kemenangan 

bersama untuk semua yang berjuang dari bawah. 

Jasni turut mengingatkan pembaca bahawa kejayaan bukanlah destinasi akhir, sebaliknya satu 

amanah untuk terus menyemai semangat perjuangan dalam kalangan penulis muda dan generasi akan 

datang. Memoir ini menzahirkan penghargaan yang tulus kepada semua insan dan institusi yang 

mendukung perjuangan beliau, sekali gus menyeru agar sastera Sabah terus subur berkembang dan 

tidak lagi dipinggirkan. 

Secara tuntasnya, Angin Perubahan bukan sahaja menambahkan khazanah memoir dalam 

sastera Malaysia, malah menjadi contoh terbaik bagaimana sebuah memoir mampu berfungsi sebagai 

medium penceritaan yang membina kesedaran identiti, perjuangan dan makna kolektif. Kajian ini 

membuktikan bahawa naratif memoir bukan hanya untuk dikenang, tetapi untuk dijadikan pedoman 

dan inspirasi kepada pembaca agar berani bermimpi, berjuang dan terus menyumbang kepada 

masyarakat, bangsa dan negara. 

